
Dakshakritam Gauri Stotram

దక్షకృతం గౌరీస్తోత్రమ్

దృష్ట్వా  దక్షః సుహృష్టాత్మా  బభాషే పరమేశ్వరీమ్ ।
అద్య మే సఫలం జన్మ చాద్య మే సఫలం తపః ॥౯౮॥
అద్య మే పుణ్యకల్లోలాః  పుత్రీరూపా  ఉపస్థితాః  ।
నారాయణ్యా జగద్ధాత్ర్యా   దర్శనం మేఽద్య జాయతే ॥౯౯॥
శివాయాః ప్రకృతేర్దేవ్యా   దర్శనం మేఽద్య జాయతే ।
ధన్యోఽస్మి కృతకృత్యోఽస్మి ప్రసమ్పూర్ణతమోఽస్మి   చ ॥ ౧౦౦॥
అద్య మే ను జగన్మాతుర్దర్శనం  తవ జాయతే ।
మమ పుత్రీస్వరూపా  త్వం జగన్మాతా సమాగతా ॥ ౧౦౧॥
అతో మే కః పరో లాభో యత్ర దేవాః ప్రతిష్ఠితాః   ।
త్వం హి సా పరమా శక్తిరనన్తా పరమేష్ఠినీ  ॥ ౧౦౨॥
త్వమేవ పరమానన్దా త్వమేవానన్దదాయినీ  ।
త్వయైవ  సఙ్గతో  దేవః స్వాత్మానన్దం  సమశ్నుతే ॥ ౧౦౩॥
శివం సర్వగతం సూక్ష్మం పరం బ్రహ్మ  సనాతనమ్ ।
త్వయి తిష్ఠత్యభేదేన  పరబ్రహ్మమయీ  స్థితా  ॥ ౧౦౪॥
నమస్తేఽస్తు మహాదేవి! నమస్తే పరమేశ్వరి! ।
నమో భగవతీశాని శివాయై తే నమో నమః ॥ ౧౦౫॥
త్వన్మయోఽహం త్వదాధారస్త్వమేవ చ గతిర్మమ ।
త్వామేవ శరణంయామి ప్రసీద  పరమేశ్వరి ॥ ౧౦౬॥
మయా నాస్తి సమో లోకే దేవో వా దానవోఽపి వా ।
జగన్మాతేవ మత్పుత్రీ సమ్భూతా సా స్వయం యతః ॥ ౧౦౭॥
ఏషా తవాఽమ్బాఽసిక్నీ వీరకన్యకాఽప్యహో ।
జగన్మాతుశ్చ మాతాఽద్య చాహోఽస్యాః పుణ్యగౌరవమ్ ॥ ౧౦౮॥
పాహిమామమరేశాని చాసిక్న్యా సహ సర్వదా ।

దక్షకృతం గౌరీస్తోత్రమ్

నమామి తవ పాదాబ్బ్జం  వ్రజామి  శరణం శివమ్ ॥ ౧౦౯॥
అహో మే సుమహద్భాగ్యం మహాదేవీసమాగమాత్ ।
ఆజ్ఞాపయ  మహాదేవి కిం కరిష్యామి శాఙ్కరి ॥ ౧౧౦॥
ఏతావదుక్త్వా వచనం తదా దక్షః ప్రజాపతిః  ।
సమ్ప్రేక్షమాణో గౌరీం తాం ప్రాఞ్జలిః   పార్శ్వతః స్థితః  ॥ ౧౧౧॥
ధ్యాతవాన్ స్వసుతాం దేవీం పరబ్రహ్మాత్మికాం  సతీమ్ ।
అశేషకల్యాణమయీం సర్వవికృతిపారగామ్ ॥ ౧౧౨॥
ఇతి శ్రీలక్ష్మీనారాయణీయసంహితాయాం  ప్రథమే  కృతయుగసన్తానే ౧౬౯-

అధ్యాయాన్తర్గతం
దక్షకృతం గౌరీస్తోత్రం  సమ్పూర్ణమ్  ।
లక్ష్మీనారాయణీయసంహితా । ఖణ్డ ౧। అధ్యాయ ౧౬౯/౯౮-౧౧౧॥

